                          

Потврдувајќи ја определбата за целосно исполнување на политичките и економските критериуми, како и способноста за превземање на обврските од членството во Европската унија, по повод Извештајот на Европската комисија за напредокот на Република Македонија за 2018 година, Комисијата за европски прашања и Мешовитиот парламентарен комитет РМ-ЕУ, на седницата оддржана на 24 април  2018  година ги усвоија следните:

 

 

ЗАКЛУЧОЦИ
Комисијата за европски прашања и Мешовитиот парламентарен комитет РМ-ЕУ:
 

1.  Го поздравуваат објавувањето на Извештајот на Европската комисија за остварениот напредок на земјата за 2018 година и ја поздравуваат чистата (безусловена) препораката за почеток на пристапните преговори за членство на Република Македонија во Европската унија;

2. Ја поздравуваат Стратегијата на ЕК од февруари 2018 со која Комисијата силно се залага за „Отворени врати на ЕУ„ и ја препознава неопходноста од проширувањето  на ЕУ со земјите од Западен Балкан; 

3.  Апелираат до Советот на Европската унија, во јуни оваа година, во Брисел, да донесе позитивна одлука за Република Македонија за почеток на пристапните преговори со Европската унија, со цел да  се охрабри земјата да продолжи со реформите, со ставање на поголем акцент на нивната имплементација, што е од есенцијално значење за   продолжување на евроинтегративниот процес;
4. Ја поздравуваат посветеноста на Собранието и Владата на Република Македонија да ја зголеми довербата меѓу заедниците со унапредување на имплементацијата на легислативните елементи на Охридскиот рамковен Договор, кој претставува рамка за зачувување на мултиетничкиот карактер на општеството, чие спроведување треба да се следи на транспарентен и инклузивен начин;
5. Ја поздравуваат оценката за одржување на добрите односи на земјата со другите земји аспиранти за ЕУ членство, како и  одлучните чекори за подобрување на добрососедските односи, вклучително и со влегувањето во сила на билатералниот договор со Бугарија;
6. Се согласуваат  со укажувањето дека “Проблемот со името” треба да се реши како итно прашање, и  во таа насока ги поздравува напорите на Владата на Република Македонија за конечно постигнување на заедничко прифатливо решение со Република Грција, во врска со разликата за името, што е можно побрзо, за да се постигне компромисно и фер решение за двете страни;
7. Изразуваат задоволство од оценката дека Република Македонија има најреформски дух во регионот, и во таа смисла со констатациите во Извештајот, дека Владата има добар напредок  во реализацијата на Итните реформски приоритети од 2016г.,  особено во областите  на владеењето на правото, правдата и фундаменталните права, како предуслов за позитивни демократски, политички, економски и социјални промени во земјата;
8. Ја потврдија стратешката и консезуална определба за пристапување кон Европската унија со донесувањето на Декларацијата за забрзување на реформските и интегративните процеси за зачленување на Република Македонија  во Европската унија и НАТО што Собранието на Република Македонија ја донесе  на седницата одржана на 25.12.2017 година;
9. Го поздравуваат учеството на опозицијата во донесувањето на реформските закони, и   ја потенцираат важноста на конструктивен  и одржлив политички дијалог и дебата во рамките на Собранието;
10. Го поздравуваат зголеменото учество на граѓанското општество, кое продолжи да игра конструктивна улога во поддржувањето на демократските процеси, со поддршка на Владата, која покажа посветеност на дијалог и инклузија;
11. Укажуваат на  потребата од инклузивност на сите општествени фактори во креирањето и следењето на интеграцијата на Република Македонија во Европската унија, со цел постигнување на широк национален консензус за европската интеграција на Република Македонија;
12. Сметаат дека Извештајот е одраз на реалната состојба во Република Македонија и дека соддржи детална анализа и оценка за степенот на исполнување на политичките и економските реформи, како и правните, институционални и административни прилагодувања потребни за превземање на обврските за членството во ЕУ, во согласност со Копенхашките критериуми;
13. Со содржината на овие заклучоци да се запознаат Собранието на Република Македонија,Владата на Република Македонија и Секретаријатот за европски прашања и истото да биде објавено на веб-страната на Собранието на Република Македонија".

